
				ఈ పుట ఆమోదించబడ్డది
శ్రీకృష్ణుని రాయబారము


_________






శ్రీరాజిల్లెడు స్వర్గదేశమును దోర్వీర్యంబునన్ గెల్చి వృ 

త్రారిం గానలపాలుచేసి నరకుం డత్యంత గర్వోన్నతిన్ 

మీఱన్ సంగరమందు నయ్యసురునిం బిల్కార్చి దేవేంద్రునిన్ 

స్వారాజ్యంబున నిల్పినట్టి హరి నిచ్చల్మాకు సౌఖ్యంబిడున్ . 


పొలయును గ్రొత్తనెత్తురులు పొల్పెసలారి యకాలసంధ్య ది 

క్తలముల నించు మత్తగజదానవచర్మము వల్లెవాటు చుం 

గులు కటిసీమ జాఱ, శివఁగూడి ముదంబునఁ దాండవించు న 

వ్వలిమల యల్లువాని రిపుభంజకశూలము మమ్ముఁగాచుతన్. 


బలయుతులైన దైత్యులకుఁ బ్రాభవమొంద వరంబులిచ్చి వా 

రల రణశక్తి ధాటికిఁ బరాజితులైన నిలింపకోటి యు 

మ్మలికముదీఱఁ గొండొక సమంచిత కార్యవిధంబుఁ దెల్పు నా 

జలజభవుండు మానొసటఁ జక్కనివ్రాతలు వ్రాయుగావుతన్. 


భారత కావ్యరాజమున భావరసోదధి తిక్కయజ్వ శో 

భారమణీయ కల్పనల వాకొనెఁ గృష్ణుని రాయబారమున్ 

నే రచియింతు నేఁడు, దగునేర్పున నద్దియె కాలపద్ధతుల్ 

మాఱుటఁజేసి నూత్నగతులన్ సమకాలికు లెంతొ మెచ్చగన్

